
Tórshavn, 11. desember 2006
Viðv. strategipappírið um mentan  
Víst verður til teldupost dagfest 13. november 2006, har strategipappír í sambandi við visjón 2015 um mentan er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri mentan

KSF tekur undir við yvirskipaðu málunum fyri tey trý høvuðsøkini á mentanarøkinum, nevniliga mentanararvur, list og ítrótt. KSF er eisini samt um, at kommunurnar skulu hava ein virknan leiklut í mentanarpolitikkinum sum heild, og tí er eisini at fegnast um, at greitt ábyrgdarbýtið millum land og kommunur skal skipast, tí hetta er alneyðugt.

Eins og strategipappírið staðfestir, hava kommunurnar týðandi leiklut viðvíkjandi umsitingini av mentanarumhvørvinum, og KSF tekur fult undir við teimum málum, ið sett eru. Í sambandi við at styrkja kommunalu umsitingina av mentanarumhvørvi metir KSF sera týðandi, at bygdasøvnini verða løgd út til kommunurnar at umsita fult og heilt. Á henda hátt verða bygdasøvnini at fáa ein munandi sterkari leiklut í lokalu fyrisitingini av mentanarumhvørvinum sum heild, og harumframt ber eisini til at styrkja munandi um sjálvt savnsarbeiðið, framsýningar og aðra miðlan.

Á listaøkinum eru fleiri áhugaverd og spennandi mál sett bæði viðvíkjandi útbúgving, yrkismøguleikum og uppliving. Lagt er upp til, at landið orðar og fremur mentanarpolitikk fyri ymsu økini – eitt nú fyri børn og ung, men í fleiri førum verður samstundis víst á at leiklutin hjá kommununum at seta hesar í verk. Tað er tí týdningarmikið, at kommunurnar verða tiknar við í arbeiðið frá byrjan. Á henda hátt verður felags fatan skapt millum land og kommunur um ábyrgd av týðandi tættum á listaøkinum. 

Samstundis sum tjóðleikhús til leiklist og tónlist skal byggjast, so verður mælt til at seta á stovn ein listadepil fyri visuella list. KSF gongur út frá, at tjóðleikhús verður bygt í høvuðsstaðnum. Tá uppskotið um listadepil bert fevnir um ein listadepil, so verður hesin helst eisini í høvðusstaðnum. KSF metir umráðandi, at landið er við til at skipa fyri og fíggja spjaðing í listaligu tilboðunum kring landið. Tí hevði verið gott hugskot, at skipaðir vórðu fleiri listadeplar kring landið heldur enn bert tann eini. Hesir kundu so havt ávíst tilknýti til listaligu tilboðini og karmarnar, sum kommunurnar eru við til at tryggja eitt nú venjingarhøli til tónlist fyri ung, mentanar- og bygdahús v.m.
Uppskotið um at umskipa Musikkskúlan til ein Mentanarskúla við deplum kring landið er stak áhugavert. Til tess at tryggja Musikkskúlanum – ella komandi Mentanarskúlanum – bestu karmar og virkisumstøður, eigur skúlin at verða lagdur út til kommunurnar at umsita eins og fólkaskúlin.

Ítróttarøkið hevur eins og hini bæði økini stóran kommunalan áhuga. KSF tekur fult undir við yvirskipaðu málunum. At land, kommunur og ítróttin í felag orða ítróttapolitikk er týdningarmikið – eisini hetta skapar felags fatan av ábyrgd og uppgávum á økinum. Kommunalt samstarv um at byggja ítrótta- og rørsludeplar, tvs. munandi størri anlegg, enn kommunur hvør sær vanliga byggja, er áhugavert.    

